
КОМАРОВ

	Нар үүлэн цаагуур ороход далайн цайвалзан байсан хөх ус тугалган туяат орог саарал өнгийг олж авав. Эргээс тавхан метрийн зайд харагдах долгионд долоогдсоор гөв гөлгөр болсон хад пэд харлаж, иржгэр хар сүүдэр усан дээр унагана. Энэхүү сүүдэр давлагааны аясаар нэг уртсаж, нэг богиносох нь чулууны дэргэд далайн хав эрхлэн байх шиг санагдана.

	— Комаров болиоч! Дуулж байна уу, Комаров! гэсэн эмэгтэй хүний хахир дуу ард маань байн байн сонсогдсоор байлаа. Тийнхүү ямар нэг Комаров нэртэй хүнийг дэглэж байгаа нь тодорхой бөгөөд «Бэрх л эр юм даа, яагаад байгаа юм бол» гэж бодсон хэр нь эргэж харахаас залхуу хүрч, тэгээд ч чулууны хажууд эрхлэн хөрвөөх далайн хар хав үнэхээрийн юм шиг санагдаад харц салгаж үл болно.

	— Комаров, би чамд сүүлчийн удаа хэлж байна шүү. Рыжикийг зүгээр байлгаад өгнө үү, үгүй юу? Комаров! гэж дахиад л миний ард цахирдахад:

	— Би яагаа ч үгүй шүү дээ гэх дурамжхан сөөнгөдүү дуу сонстов.

	Эргэж харвал надаас холгүй дэлбэгэр цагаан малгай хэлтгий тавьсныг нь эс тооцвол чармай нүцгэн, дөрвөн настай жаал хүү зогсоод малгайн саравч дороос сониуч хоёр нүдээр цоо ширтэнэ. Комаров сөхүү хамартай цоохор сэвхтэй, цулцгар хацартай ажээ. Ногоон торгон даашинзтай тарган шар хүүхэн Комаровын дээрээс борооны үүл адил заналхийлэн бөхийж, хөдлөх бүрийд нь хуурай торго аянга цахилгаан адил нажигнан дуугарна. Хүмүүжүүлэгчийн ард Комаровын үе тэнгийн хорь, хорин тав орчим хүүхэд нуруугаа наранд ээж, туранхай далныхаа ясыг горзойлгон хэвтэнэ.

	— Чи яах гэж Рыжик дээр хөлөө тавьсан юм бэ? гэх тэнгэр дуугарахын адил дуутай ая дан нийлүүлж торгоны цахилгаан ниргэлнэ.

	— Тэгвэл Рыжик өөрөө яагаад үхсэн юм шиг хэвтээд байгаа юм бэ? гэж Комаров хариулна.

	—Чи яах гэж нөхдийнхөө нүд рүү элс цацаад байсан юм бэ?

	— Би цацаагүй, зүгээр л салхи дэгдээсэн юм байхгүй юу.

	Комаровын хариунд тулгамдан цөхөрсөн хүмүүжүүлэгч:

	— Хүнд хүүхэд шүү хэмээн санаа алдвал Комаров

	— Би хүнд биш, хоолны дараа л жаахан хүнд болдог гэж нүцгэн гэдсээ алгадаж зогсоно.

	Цагаан халаадтай, ханцуйн дээрээ сувилагчийн таних тэмдэгтэй залуухан бүсгүй тэдэн рүү очоод чимээгүйхэн цагаа заавал хүмүүжүүлэгч:

	— Босоод, босоод, хувцсаа өмсөөд жагс! хэмээн цахиртуулж өндөг дарсан тахиа далавчаа дэвэхийн адил богино гараа сарвалзуулан бөөн цахилгаан цэнэг үүсгэв. Богино өмдний эрээн даавуунууд төдхөн нүдний урдуур жирэлзэн хөдөлж онгорхой гутлын дотроос элс асгаран, хүүхдүүд шилээ харан жагсахад Комаров л ганцаараа хувцас хунартаа ч хүрэлгүй, нүцгэн хэвээр зогсоод:

	— Усанд хэн орох болж байна? гэж дурамжхан асуув.

	Хүмүүжүүлэгч:

	— Лав л чи усанд орохгүй! гэж эгдүүтэй хэлснээ, Комароваас тийм хялбар салахгүй гэдгийг мэдсэн бололтой, — Ус дэндүү хүйтэн учраас усанд орохыг эмч хориглосон юм хэмээн нэмж хэллээ.

	— Хүүхдүүд хатгаа авчихна гэж үү?

	— Дуугаа тат, хувцсаа өмс!

	Комаров богино өмдөө ууртайгаар шүүрч аваад яагаад ч юм бэ шууд өмссөнгүй, жагсаалд орсон хойноо л хөлөө дүрж байгаа харагдав.

	— За явцгаая!

	Хүмүүжүүлэгчийг ингэж хэлээд алга ташихад жагсаал ч хөдөлж, хөдлөнгүүтээ л үймж бужигнаж гарав. Юу болов гэтэл Комаров урдах хүүхдээ дарж унахад цаадах нь бас дараагийн хүүхдийн хөлийг дарж уналаа. 

	Хүмүүжүүлэгч журамлаж дуусаад хөдлөх команд өгөхөд дахиад л цувралдан нурцгаав.

	— Юу болоод байна аа, хүүхдүүд ээ?

	— Комаров ойчоод байна...

	— Комаров жагсаалаас гар!

	Комаров тушаалыг дуртай биелүүлэх бололтой цөмцгөнөн гишгэж хэд алхахчаа болсноо элс рүү тонгорцоглож унав.

	— Комаров чи яагаад байна аа?

	— Би бүр балраад байна гэж хэлээд Комаров боссон боловч дахиад л өнхрөөд өгөв.

	Хүмүүжүүлэгч:

	— Энэ хүүхэд яачхав аа! Наранд цохиулчихлаа гэж үү? хэмээн баахан сандарч байхад хүүхдүүд их л баяртай хөхин шуугилдаж, нэг нь

	— Нина Павловна, мань эр хоёр хөлөө нэг гуянд нь хийчхэж гэнэ.

	Хүмүүжүүлэгчид өөрийн хүүхэд гэж байгаагүй болохоор яах ч учраа ололгүй Комаров руу цөхөрсөн байдалтай харж зогссоноо өмдийг нь эв дүйгүйхэн тайлан авч:

	— Яах гэж ингэсэн юм бэ? гээд нуруугаа тэнийлгэн, ганайж зогсов. 

	Комаров:

	— Сонин байхгүй юу гэж дуртай нь аргагүй хариулаад, толгойд нь шинэ санаа харван орж ирэв бололтой: — Хүн гэж юу юм бэ, Нина Павловна? гэхэд хүмүүжүүлэгч:

	— Мэдэхгүй ээ, мэдэхгүй хэмээн хариулсныг нь би ортой ч болов уу гэж бодож билээ.

	Хүүхдүүдийн жагсаал төдхөн цааш хөдөлж эргийн нарсанд далд оров.

	Хэд хоногийн дараа би дахиад л Комаровтай тааралдлаа. Би далайн эргээс элсэрхэг гудамжаар өгсөн харьж явлаа. Замын баруун талаар намхан хашаа үргэлжилж, дээд талд нь нарсан төгөл үзэгдэнэ. Зүүн талаар нь дайны үед орхигдсон эзэнгүй байшин сав, өвс шарилжид баригдсан ажээ.

	Намайг намхан хайстай зэрэгцэн очиход нэгэн банз хажуу тийшээ хөдөлж, завсраар нь өвс бутанд сараачуулсан цагаан зураастай жижигхэн хөл, дараа нь тогоочийнх шиг өндөр цагаан малгай, халтар хултархан бор гар, бүр сүүлд нь миний хуучин танил Комаровын бүх бие гарч ирэв. Тэр бээр ийш тийшээ харж миний зүг сэрэмжлэн ширтэхэд нь би эс мэдсэн дүр үзүүлэв. Мань эр зайлуулсан банзаа байранд нь эвтэйхэн тавиад баяртай цолгин инээд алдлаа. Комаров оргож яваа гэдэг нь хэнд ч мэдээж байлаа.

	Комаровыг би хөтөлж аваачаад хүмүүжүүлэгчид нь тушаачхаж болох байсан боловч тэгсэнгүй. Юу гэвэл нэгдүгээрт энэ гудамжаар унаа хөсөг явдаггүй, хоёрдугаарт би дэргэд нь байгаа болохоор айж эмээх зүйл түүнд үгүй. Мэдээж, хүмүүжүүлэгч нь нэг хэсэгтээ сандарна л биз. Гэхдээ ... тэгвэл ч тэгэг гэж би бодов.

	Би үүгээр өдөрт хэдэн удаа өнгөрөхдөө, эндхийн хүмүүжүүлэгч байгальд дургүйг лавтай мэдсэн юм. Тэр бээр өтгөн хар сүүдэртэй зулзаган нарс, зэрлэг жимстэй цэцэрлэгийн булангаас айн сэжиглэж, цэцэрлэгийн бүхий л уужим талбараас алгын чинээ нүцгэн талбайг л хүүхдүүдийн мэдэлд үлдээдэг ажээ. Хэн нэг хүүхэд цох хорхой хөөгөөд ч юм уу, зүгээр л сониуч зандаа хөтлөгдөн хориотой хил зөрчих аваас хүмүүжүүлэгч авгайн адгуу цахир дуу цангинан оргодлыг дор нь зогсоох бөлгөө.

	Тийм байдлаар хүүхдүүдийг харж хямгадах нь түүнд ямар боловч ажлаа дэндүү л хялбарчилж байна уу гэж бодогдмоор. Тэгээд ч би: «Комаров жаахан чөлөөтэй зугаалаг, юу хийхийг нь үзье» гэж шийдсэн юм.

	Тэртээ дор, эргийн засмалаар нугачаа бүхэн дээр чагнаалдан хөнгөн тэрэг, ачааны машин, автобус сүлжилдэж, мотоциклууд тачигнавч хотын хүүхэд энэхүү танил шуугианыг үл хэрэгсэнэ. Уулан дээрээс дугуйгаа хөтлөн явсаар бууж яваа дугуйчдыг ч үл анзаарна.

	Алхам тутамд үзээгүй ертөнц үүд хаалгаа нээж, байгалийн гайхамшгийг бахархавч үл барна. Нэгэн жаахан банз шиг юман дээр гишгээд орхитол нарсны ногоон боргоцой дороос нь огло үсэрч гурван алхмын цаана зам дэрлэн унав. Тэгснээ шальгүй өнхөрч бутны нөмөрт орж хэвтлээ. Энэ нь цоо шинээрээ нялх ногоон боргоцой байв. Ийм боргоцой мөчрөөс салах нь ховор төдийгүй, намиатан гялалзах ногоон шилмүүснээс ялган танихад бэрхтэй учир Комаров урьд өмнө нь олж үзээгүй ажээ. Тэр ч байтугай үсэрч харайхыг нь яана! Комаров гэнэт очоод гэнэдүүлэн дарж авлаа. Баригдав уу чи! хэмээн иржгэр биеийг нь атгаж чимхэж үзсэн боловч энэ бөөрөнхий ногоон юм нууцаа тайлах өдий мэт:

	— Чи үсэрч чаддаг юм уу? гэж Комаров асуугаад хариу ч хүлээлгүй туршин шалгах ажилд оров. 

	Тэр бээр боргоцойгоо газар тавиад эргэн эргэн үзсэн боловч цаадах нь хаашаа ч хөдөлсөнгүй. Комаров түүний зугтахгүйг мэдээд алгандаа авч чанга атгатал, мөн тэрүүхэнд нь бутны ёроолд бас дахиад хоёр боргоцой хэвтэж байлаа. Барьж авах гээд ухасхийтэл бутны мөчирт сүлжин нуугдсан халгайд гараа цоргиулаад угз татан авав. Комаров гараа арчиж, долоож байснаа дахиад л боргоцойнуудыг түүж авах гэж ихэд болгоомжлон оролдож гарав. Навчийг нь зайлуулж үрчгэрдүү зөөлөн иш дээрээс нь барьтал үл үзэгдэх өргөст манаач бас л амжаад хатгаж орхилоо...

	Энэ удаад Комаров ёолж ёхолсонгүй, мөчир доогуур гараа хийж халгайн ишийг зоримог хурдан хөдөлгөөнөөр суга татаж хаяв. Чанга атгалтад өргөс нь хугачаад арьсанд шигдэж амжсангүй. Энэ бол түүнд жинхэнэ нээлт бөгөөд эдүгээ тэр бээр боргоцойгоо түүж чадах боллоо. Гэвч гурван боргоцой атгад нь үл багтах учир нэгийг нь арга буюу оршуулж орхиод халгайгаар даллан гудамж өгсөв.

	Хөл нь элсэнд лагаж, зам боосон үхэр чулуунууд тааралдана. Үхэр чулууны долоочихсон юм шиг гөлгөр гадаргууд халтирахад Комаров эргэн зогсож тэрхүү гэмт чулууг халгайгаар гуядан залхаана. Гэсгээлт дуусаагүй байтал тэртээ дээр нэгэн тугал хэнгэнэтэл мөөрөхийг Комаров сонсоод хэсэг ганхсанаа, гар хөлөөр хамжин байж, эгц өөдөн зүтгэж гарав. Налуугийн тэхий дунд нэгэн өргөн зураа байх бөгөөд баруухан талдаа байгаа нарсан төгөл рүү цөмрөн оржээ. Тэнд улиасны хажууд аргамжаатай тугал идэж байна. Ийнхүү хүний үр, үнээний тугал хоёр ойн цоорхойд халз уулзлаа.

	Тугал гарснаас хойших сарын тоо Комаровын мэндэлснээс хойших жилийн тоотой тэнцэх боловч тэр хоёрыг чацуу гэж бодохоор ажээ. Гэхдээ Комаров хэн болохыг тугал нь мэдэж, тугалаа юу болохыг Комаров үл мэднэ. Комаров баахан гайхаж байснаа,

	— Чи юу вэ? гэж тугалаас асуув.

	Тугал дуугарах ч завгүй, зөөлөн уруулаа хөдөлгөн «бохь» зажилж байсан тул Комаров:

	— Чи бол том нохой гэж өөртөө хариуллаа. Тэгээд гараа сунгаж «Том нохой»-ынхоо толгойг илэх гэсэн боловч тугал зугтааж холдов. Магадгүй түүний барьсан халгай эзэгтэйн хашаанд оруулахдаа гуяддаг мөчиртэй адилхан байсан ч байж болох юм.

	— Яагаа вэ? гэж Комаров гомдонгуй асуугаад, тугал руу дөхлөө. Тугал ч гэсэн «Алийн болгон ухрах вэ» гэж бодсон юм байлгүй эвэр ургах бондгор дээрээ өчигдрийн хяруунд гарсан эргүүлэгтэй магнайгаа духайж хүзүүгээ сунган өөдөөс нь давшив.

	Комаровт түүнтэй муудалцах хүсэл байгаагүй боловч бууж өгөхгүй гэсэн өвгийн нь араншин цусанд нь хөдөлж хоёр овгортой өргөн магнайгаа духайж тугалын өөдөөс мөргөлдөхөөр завдахад азаар цаадах нь тулалдахаас татгалзав. Тугал дэнжгэр урт хөл дээрээ цахлан ухарснаа огло харайгаад зугтаахад Комаров ялалтын уухай хашхирч араас нь элдлээ.

	Аргамжааны аяыг дагаж тойрон гүйхээс аргагүй болсон тугал Комароваас хавьгүй хурдан болохоороо хоёр дахь тойрог дээрээ дагуулынхаа араас гүйцэж очив. Комаров энэ үед ямар ч арчаагүй байсан боловч тугал давуу талаа ашиглахын оронд гэнэт санаагаар унаж, араас хөөх мөртөө өмнө нь бас явж байдаг гайхал өрсөлдөгчөөс салахын мөн болов. Тэгээд ч урамгүйхэн зогсож нас бие жагссан шар мэт хэнгэнэтэл санаа алдаад урт хялгана таслан үмхэж хувь заяаныхаа төөргийг хүлээв.

	Комаров бүтэн тойрог гүйж баймааж нь дайснаа бууж өгснийг сая мэдлээ. мэдэнгүүт зориглон очиж хөлөрсөн бие, чулуу шиг хатуу дух, ширүүн сормуустай нүд, бамбагар зөөлөн уруулыг нь илбэж үзэв.

	Тугал ялагчийнхаа хайр энхрийллийг тэвчин тэсэж, гагцхүү санаа алдсаар л байлаа.

	— Яагаа вэ, айгаа юу? гэж асууснаар Комаровын өс хонзон тайлагдаж, улмаар тугалыг тайтгаруулан сургамжилж хэлсэн нь:

	— Би бас чамаас айж байсан юм, одоо бол айхгүй л дээ. Харин чи бол том нохой биш. Тийм ээ! Чи бол жижиг үхэр.

	Тугал ч бас дахиад би хэзээ ч хэдэр догшин царай гаргахгүй гэдгээ Комаровт батлах мэт

	— Му-у! гэж гунигтайхан дуугарав.

	Комаров:

	— Баяртай гээд, замд гарсан боловч гэнэт үл үзэгдэх саадад тулсан мэт дуу алдан ухарч, мэл гайхан зогсов. Юу болсныг би дор нь ойлголоо. Тэр бээр санаандгүй явсаар налуугийн ирмэг дээр очжээ. Хөлийн дор хязгааргүй гүнд далайн давлагаа чимээгүй боловч заналтайхан хөөсөрч, өгсөж ирсэн гудамж нь ногоон сум мэт далай руу харван чавхадсан байна.

	Тэртээд цэлийх алс, өндрийг мэдрэх сэрэл, нислэгийн онгод өчүүхэн зүрхэнд багтаж ядахад Комаров бүр хөөрч орхиод гараараа даллан дэвхцэж, үл мэдэгдэх үгс амандаа хашхичин байснаа, гэнэт үг ба аягүй дуулж гарав.

	Дуу гэнэт зогсов. Комаров гэнэт эргээд яаран одох нь бүхий л сэтгэгдлийг нэгэн ухаан гүйцэхгүй цуцав уу гэлтэй...

	Зам хөндлөн дэвхэрч гарсан мэлхий л Комаровыг дасал болсон газар дэлхийн нь ертөнцөд нүүлгэн авчирчээ. Мэлхий хөөсөөр гууны эрэг дээр гүйцэж очив. Жаал хүүгийн сүүдэр дээр нь тусахад баашт мэлхий нугдайгаад хөдөлгөөнгүй боллоо. Комаров түүнийг атгаж аваад өөд нь харуулан цайвар өнгөтэй элгэн биеийг нь сайтар ажиглав. Тэр бээр удтал ямар нэгийг эрэх мэт бүлхгэр гэдсийг хуруугаараа хатгаж хүртэл үзэх нь нөгөөх л дэвхэрдэг тоглоомд байдаг пүрш, түлхүүр зэргийг хайж байгаа хэрэг биз ээ. Гэвч мэлхийн гэдсэнд аль нь ч байхгүйд, үнэмшиж ядсан Комаров малгайгаа хамартаа тулж ирснийг ч мэдэх завгүй л байлаа. Мань хүн атгаа чангалж суллаж үзсэн боловч мэлхий хөдөлсөнгүй, харганын хатсан мөчир шиг, урт хөл атганаас нь цухуйж байсан боловч амьд биеийн бүлээн амьсгаа гарын арьсаар дамжин мэдэгдэж байлаа.

	«Амьд юм!» гэсэн бодол толгойд харван орж ирэхэд Комаров

	— Жаахан эрхэлье, тэгээд дараа нь тавина аа чамайг... гэж баясан хэлэв.

	Мэлхий татгалзсан ч үгүй, Комаровын атгад хэвтсээр л байлаа.

	Эдүгээ Комаров хашир анчны нүдээр орчныг халиаж явна. Өндөр нуранги эрэг дээр нарсны үндэс ил гараад үндэсний салбан салхинд хийсэж, элс нураасаар байна. Энэ нь амьд юм уу, аль эсвэл амьд юм шиг царай гаргасан хуурамч эд үү гэдгийг мэдэх хүсэл Комаровт төрөөд тэр зүг алхсан боловч, энэхүү туршин шалгах үйл ажиллагаа биелэх тавилангүй байжээ.

	Оргодлыг төмөр хавханд хийхээр тал бүрээс нь самнан бүсэлсэн ангуучид нэгэнт дөхөн иржээ.

	Хүмүүжүүлэгчийн удирдсан цэргүүд, асрагчид, цагаан хормогчтой угаагч, улаан чагтан тэмдэгтэй эмнэлгийн ажилтан, эсгий гуталтай манаач өвөө цөм айсуй.

	— Тэр байна! гэж цахиртан хашхирах дуунаар Комаровын эрх чөлөө хаагдав.

	Хүмүүс юунд тэгтлээ сандчин шуугьж, яагаад түүнийг зэмлээд байгаагийн учрыг Комаров үл олно. Олох чадахын баяр жаахан цээжинд нь дүүрэн, түүнийгээ л хүмүүстэй хуваалцах сан гэж бодно. Тэгээд ч хүмүүжүүлэгч бүсгүйг ойртон ирэхэд хамаг олзоо түүнд өгөхөөр шийдэж халгайн мөчир, хоёр ногоон боргоцой, амьд мэлхийгээ бүгдийг нь гар сунган барив.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1980 оны хэвлэл “ӨВЛИЙН ЦАРС (өгүүллэгүүд)” номын ГАРЧИГ

	Өвлийн царс

	Хөвгүүд

	Мальмгренийг аварсан нь

	Халуун хайр, улаан туг

	Эзгүй зам

	Комаров

	Хөгшин яст мэлхий

	Цуурай

	Өгөөмөр бэлэг

1980 оны хэвлэлийн Хэвлэн нийтлэлийн мэдээлэл

	Юрий Нагибин

	 

	ӨВЛИЙН ЦАРС

	(өгүүллэгүүд)

	А—

	За № 33

	Хг № 74/80

	 

	Өрөлтөд 1980 оны 4 дугаар сарын 8-нд 

	Хэвлэлтэд 1980 оны 10 дугаар сарын 12-нд оруулж 

	8200 хувь хэвлэв

	 

	Цаасны хэмжээ 70x108 1/32 

	Х х 3,375 

	Х н х 4,62 

	 

	Үнэ 1 тө 64 мө

	 

	Армийн СХ-ийн Хэвлэх Үйлдвэр

